
Ágrip 
Greint er frá niðurstöðum mælinga á gróðursniðum í Mývatni, sem gerðar hafa verið á 
þriggja ára fresti skv. vöktunaráætlun í tengslum við lög um stjórn vatnamála. Farið er 
yfir fyrri rannsóknir á botngróðri Mývatns. Skýrsla þessi er að hluta endurrit úr skýrslu 
frá 2020 (öll gögn eldri skýrslunnar má finna hér líka), en fleiri  mælingum og úrvinnslu 
er bætt við, m.a. nýjum mælingum á vatnsdýpi í Ytriflóa. 
 
Inngangur 

Sumarið 2018 voru gerðar fyrstu mælingar á vatnagróðri í Mývatni í vöktunarskyni 

samkvæmt nýjum lögum um stjórn vatnamála. Mælt var á 18 stöðum sem skiptust á 

fjögur snið.  Náttúrurannsóknastöðin við Mývatn annaðist mælingarnar sem fyrirhug-

aðar eru á þriggja ára fresti, og hafa mælingar nú verið gerðar þrisvar, 2018, 2021 og 

2024. Fyrsta athugun á botngróðri í Mývatni var gerð árið 1939 af Finni Guðmundssyni 

sem kortlagði grænþörungamottuna á botni Syðriflóa (3). Allsherjarkortlagning botn-

gróðurs, m.a. uppskerumælingar, var gerð árið 1977 (10,11). Gróður í Ytriflóa var 

kannaður sérstaklega árið 1993 (9) og aðgengi fugla að honum 1995–96 (6). Þessar 

sérathugair í Ytriflóa tengdust rannsóknum á áhrifum af námugreftri Kísiliðjunnar. 

 

 
 

1. mynd. Gróðursnið og söfnunarstöðvar í Mývatni 2018-2024. Meginhluti vatnsins 
nefnist Syðriflói, en norðuhluti Mývatns Ytriflói. Sundin austan við eyjarnar nefnast 

Bolir. Skammstafanir sniða taka mið af þessum nöfnum. 
 



	 4	

 
2. mynd. Plöntusniðin 2018 lögð yfir gróðurkort sem birtist árið 2004 (8). 

 

Enn var gróðurinn kannaður í Ytriflóa árið 2000 (1,16,17). Þörungamottan í Syðriflóa 

hefur oft verið könnuð: Með botnsýnatökum 1977 (10), 2003 (15,3) og 2016 

(University of Wisconsin, óbirt gögn) og fjölmörgum loftmyndum  (3,5,8), og fylgst er 

með mottunni á gervitunglamyndum eftir föngum (3, RAMÝ óbirt gögn). Einnig eru 

til drónamyndir frá júní 2016 (RAMÝ). Sjá einnig heimildir nr. 2, 7, 12 og 13 um 

kúluskítsþörunginn (vatnaskúf, Aegagropila linnaei) sérstaklega. Leifar af kúluskíts-

þörungnum  hafa líka verið kannaðar í setlögum (3,4,8). 

Árið 2019 var byrjað á dýptarmælingum á Ytriflóa og var þeim lokið sumarið eftir. 

Kortið er birt hér, ásamt frumgögnum. Þetta er fyrsta samfellda dýptarkortið sem gert 

er eftir að kísilgúrdælingu lauk, árið 2004. 

 
Framkvæmd 

Val sýnatökustaða plöntuvöktunarinnar miðaðist við að greina breytingar á helstu 

þekktum botngróðursamfélögum í Mývatni, sbr.  gróðurkort frá árinu 2004 (8) (2. 

mynd). Snið BO 1–4 nær yfir svæði nærri köldu uppsprettunum með flekkjum af 

síkjamara, Myriophyllum alterniflorum, og lónasóley, Batrachium eradicatum, (er áður 

hét Ranunculus trichophyllum). Snið SF 1–5 miðast við að fá mælingar á 

þörungamottunni í Syðriflóa, en hún er mjög breytileg frá ári til árs og yfir lengri tímabil 

(sbr. 8. mynd). Tvær tegundir grænþörunga mynda þörungamottuna: Aegagropila 

linnaei, sem þekkist á stinnum, dökkgrænum þráðum og myndar stundum stórar kúlur 

(,,kúluskít”), og Cladophora glomerata, sem hefur ljósleita, lina þræði. Snið YF-S 

(S=suður) og YF-N (N=norður) miðast við að ná til flekkja af þráðnykru (Stuckenia 

filiformis, áður Potamogeton filiformis), hjartanykru, Potamogeton perfoliatus, síkja-

mara  og vatnamara, M. sibiricum (áður greind ranglega sem M. spicatum). Gróður-

könnunin nær yfir bæði leðju- og sandbotn, en gróður á malar- og grjótbotni var ekki 

athugaður, en þar eru mest fíngerðir grænþörungar. 

Sýni voru einkum tekin með litlu akkeri með fjórum örmum (3. mynd) sem kastað var  

8 m (lengd reipis) í þrjár áttir frá bát og síðan dregið hratt til baka. Malarhrífa (4. mynd) 

á löngu skafti var þvínæst dregin yfir botninn þar sem því varð við komið sakir dýpis 

til að kanna hvort sjaldgæfari tegundir væru til staðar, einkum kransþörungar eða 

lónasóley, sem akkerið myndi varla krækja í.   

Magn gróðurs var metið á kvarðanum 0–4.  Sama aðferð var notuð við kortun gróðurs 

í Ytriflóa árið 2000 en þá voru aðeins gefnar einkunnirnar 0–3 (1).  Á sniðinu í Syðriflóa 

er enginn rótfastur botngróður og voru tekin þrjú "Kajak"-kjarnasýni á hverri stöð, 

sigtuð með 1,0 mm möskva og rúmmál votrar þörungamottu mælt með hækkun 

vatnsborðs í mæliglasi. Staðsetning stöðva var ákvörðuð með GPS-staðsetningartæki 

(Tafla 1). Til hagræðis er stefna SF-sniðsins höfð þannig að hægt sé að miða hana út án 

atbeina GPS-tækis, þannig að gamla húsið í Haganesi beri mitt á milli suður- og 

norðurhelminga Bekra (sem er tvískipt eyja við vesturenda sniðsins). Þarf þá aðeins að 

finna lengdargráðuna með GPS-tækinu. 

Athuganir árið 2018 voru gerðar dagana 20. júlí (snið BO), 27. júlí (snið YFS og YFN) 

og 2. september (snið SF).  Veðurfar réði þá mestu um að ekki reyndist unnt að ná öllum 

sýnunum á skemmri tíma, eins og æskilegt er. Athuganir árið 2021 voru 30. og 31 júlí 

og árið 2024 fór hún fram 25. og 27. júlí. Blábakteríublómi (Dolichospermum spp.) var 

í Mývatni alla athugunardagana.  

Greining kransþörunga (Charales) var byggð á Maciej Gąbka (2014): Polish Charo-

phytes. An illustrated Guide to Identification (Jacek Urbaniak, Wrocław 2014). Nitella 

opaca og N. flexilis verða ekki greindar sundur nema kynþroska. Nitella flexilis er 

tvíkynja (monoecious, þ.e. plantan er bæði með karl- og kvenkyns æxlunarfæri) en N. 

opaca er einkynja (dioecious, þ.e. hver planta er annað hvort karl- eða kvenkyns). 

Kynþroska eintök fundust ekki fyrr en 2024, og reyndust þau tvíkyna og því N. flexilis. 

TAFLA 1. Hnit stöðva og vatnsdýpi 2018. Öldugangur kom í veg fyrir  
nákvæmar dýptarmælingar á sniði SF. (Hnit miðuð við WGS84). 
 

STÖÐ LENGD BREIDD DÝPI cm 
SF1 17°01.335' 65°35.558' 300–340 
SF2 17°00.816' 65°35.568' 300–340 
SF3 17°00.292' 65°35.581' 300–340 
SF4 16°59.772' 65°35.593' 300–340 
SF5 16°59.253' 65°35.607' 300–340 

BO1 16°59.183' 65°34.130' 149 
BO2 16°58.884' 65°34.350' 276 

	
BO3 16°58.563' 65°34.569' 269 
BO4 16°58.241' 65°34.789' 276 

YFN1 16°58.061' 65°37.915' 126 
YFN2 16°57.573 65°38.013' 154 
YFN3 16°57.124' 65°38.115' 194 
YFN4 16°56.649' 65°38.213' 211 
YFN5 16°56.161' 65°38.316' 86 
YFS1 16°57.241' 65°37.064' 130 
YFS2 16°56.850' 65°37.069' 213 
YFS3 16°56.460' 65°37.074' 134 
YFS4 16°56.069' 65°37.079' 404 

 
 
 

 
   

              3. mynd A. 

3. mynd B og C. Akkerið sem notað var við söfnun rótfastra plantna. Kvarði í sm. 
 
 

 
 
            4. mynd. Malarhrífa með bognum tindum var rekin niður á botn  
            á öllum stöðvum nema sniði SF, en þar er vatnið of djúpt og auk þess  
            enginn rótfastur botngróður 

     5. mynd. Vatnaplöntur úr Mývatni. Þráðnykra (A), Nitella teg. (B og D),  
        vatnamari (C), Nitella flexilis (E og F). 
 
Niðurstöður og samanburður við fyrri athuganir 
 
Niðurstöður áranna 2018, 2021 og 2024 eru í töflum 2-4. Árið 2000 var gróður 

kannaður um gervallan Ytriflóa (1) (6. mynd) með sömu aðferð og nú. Skemmst er frá 

því að segja að enginn umtalsverður munur er á niðurstöðum þessara tveggja ára 2000 

og 2018 (Tafla 2).    Niðurstöður úr Syðriflóa eru í samræmi við skýrslu frá árinu 2014  

                      6. mynd. Útbreiðsla plantna á botni Ytriflóa árið 2000 (1). 
 

 
 

 

 

 

 

 

 

 

 

 

 

 

7. mynd. Framvinda námuvinnslu í 
Ytriflóa Mývatns 1967 til 2000. 
Vinnslu var hætt haustið 2004. 

(3) þar sem gerð er grein fyrir mjög mikilli rýrnun á þörungateppi botnsins. Í 

rannsókninni 2018 fannst lítið af grænþörungum miðað við fyrri athuganir (15) og alls 

ekkert á þrem stöðvum af fimm. Ástæða þessarar hnignunar er ekki ljós en gæti verið 

fólgin í óvenju miklum og langvarandi blábakteríublóma undanfarinn áratug eða svo. 

Kúluskítsflekkirnir í Syðriflóa hafa einnig horfið (3). Fylgst er með framvindu, eða öllu 

heldur hnignun  þörungateppisins eftir föngum með aðstoð flug- og gervihnattarmynda 

(8. mynd). 

Sniðið á Bolum, BO 1-4 verður helst borið saman við athuganir frá 1977 (10). Eftir því 

að dæma hefur engin veruleg breyting orðið. Marategundirnar báðar eru þar enn, svo 

og lónasóley. Í athuguninni 1977 kom fram haustbrúða, Callitriche hermaphroditica, 

en hún var aðeins í litlum flekk upp við bakkann sem ekki var skoðaður nú. 

 

Útbreiðsla vatnagróðurs er háð ýmsum ytri skilyrðum. Almennt séð eru þau hin sömu 

og landplöntur mega hlíta, eru bundin aðgangi að birtu, næringarefnum, vatni, súrefni, 

kolefni og vatnshita við hæfi. En á botni stöðuvatns er aðgangur að flestum auðlindum  

á allt annan veg farið en uppi á landi. Vatnsdýpi ræður miklu um birtumagn, jarðveg, 

8. mynd. Útbreiðsla þörungateppisins á botni Syðriflóa 1963–2023, dregin eftir loft- 
og gervihnattarmyndum. Árið 2003 var þörungateppið í algjöru lágmarki. Efri mynda-
syrpan er úr heimild nr. 8. 
 

ölduálag og ísmyndun og skapar öllum plöntum ytri vaxtarmörk. Samkeppni er við 

svifþörunga og blábakteríur (Dolichospermum) um birtu og næringarefni. Eins er 

samkeppni við smáþörunga er sitja á blöðum vatnajurtanna. Auk þessa má gera ráð fyrir 

að innbyrðis samkeppni milli gróðurtegunda ráði miklu um útbreiðslu þeirra. Ekki hafa 

verið gerðar nægilega miklar alhliða athuganir á umhverfisþáttum í Mývatni til að unnt 

sé að skýra tilvist og útbreiðslu einstakra tegunda til hlítar. Augljóst er þó að dýpi og 

umhverfisþættir tengdir því ráða mjög miklu. Í rannsókninni árið 2000 fannst mjög lítið 

af plöntum neðan 2,5 m dýpis, og er líklegt, að nálægt því dýpi séu jafnvægismörk 

ljóstillífunar og öndunar. Þó ber að hafa í huga, að við þessi dýptarmörk breytist 

setgerðin úr fremur þéttu seti, þar sem rofkraftar ráða, yfir í mjúkt og mjög lífrænt set, 

þar sem setmyndun er mikil. 

9. mynd. Álftir hafa mögulega áhrif á botngróður grunnra vatna. Álftir í sárum halda 
til á Ytriflóa Mývatns hvert sumar og beita sér á þráðnykru- og hjartanykrubreiður 
þar. Línuritið sýnir fjölda álfta á Ytriflóa síðsumars á árunum 1974–2003. Plöntu-
sniðið YFN liggur yfir helstu beitilönd álftanna. 
 

Vert er að geta þess að vatnagróður getur haft mikil áhrif á lífsskilyrði annarra lífvera í 

vötnum. Sumar tegundir, einkum nykrurnar, eru eftirsóttar beitarjurtir og getur verið 

haldið niðri af grasbítum á borð við álft og rauðhöfða (18) (9. mynd). Einnig hafa 

plönturnar áhrif á efnaskipti í vatninu með vexti sínum og rotnun og með því að draga 

úr ölduróti. Loks eru plönturnar búsvæði fyrir ýmis smádýr, en hið síðastnefnda hefur 

raunar verið kannað sérstaklega í Ytriflóa (9, 8). 

 

Sögulegar aðstæður geta ráðið miklu um útbreiðslu tegunda. Að meðaltali var dælt seti 

af 10 ha á ári í Ytriflóa meðan námuvinnslan stóð. Botn dælda svæðisins, sem er um 3 

km2, er því misgamall (sbr. 7. mynd). Samfelld gögn eru ekki til um gróðurframvindu 

á dælda svæðinu frá upphafi. Eins og fyrr er getið hafa fjórar sérstakar athuganir áður 

verið gerðar á gróðri í Ytriflóa. Auk þeirra ferðast rannsóknamenn um svæðið oft á 

hverju sumri. Eins hafa verið teknar loftmyndir nokkrum sinnum sem sýna dreifingu 

gróðurs í flóanum. Af tiltækum gögnum má ráða, að gróður hafi ekki numið land á 

dældum svæðum að neinu marki fyrr en 1996, en þá fundust fáeinir brúskar af 

vatnamara syðst á dælingarsvæðinu. Árið 1998 voru komnar umtalsverðar breiður 

vatnamara og talsvert af hjartanykru á grynnri hluta dælingarsvæðisins suðaustur af 

Slútnesi. Landnám gróðurs þarna hefur því gengið hratt fyrir sig eftir að það á annað 

borð hófst. Dælt var af þessu svæði á árunum 1985–1992. 

 

Ekki verður séð að verulegar breytingar hafi orðið á gróðri utan dælda  svæðisins frá 

því fyrsta gróðurkort var gert. Það torveldar samanburð að athuganirnar voru gerðar í 

mismunandi tilgangi og aðferðir þar af leiðandi ólíkar. Í athuguninni 2000 var lögð 

áhersla á að skoða aðstæður á þéttriðnu neti stöðva um allan flóann, en til þess að það 

væri mögulegt á skömmum tíma varð að beita frekar grófum aðferðum. Í athugun sem 

gerð var 1996 var uppskera mæld á tveimur reitum á hverjum stað en aðeins sá hluti 

gróðurs kannaður sem náði upp undir yfirborð, enda var verið að mæla þann gróður 

sem rauðhöfðar gætu nýtt sér (6). Í athuguninni 1977 var reynt að gera gróðurkort af 

Mývatni öllu og voru gerðar uppskerumælingar á nokkrum stöðum í Ytriflóa. 

Rannsóknirnar 1993 byggðust einnig á uppskerumælingum (9). Öllum þessum athug-

unum ber saman um stóru drættina í útbreiðslu tegunda. Þannig hefur þráðnykran ávallt 

verið algengust á vestanverðum Ytriflóa, ásamt Vogaflóa (suðausturhorni Ytriflóa). 

Vatnamari hefur verið mest á vestanverðum flóanum og síkjamari og hjartanykra hafa 

aðeins vaxið á smáblettum. Sá gróður sem hefur numið land á dælingarsvæðinu er mest 

vatnamari með hjartanykru í bland. Þessi gróður kemur í staðinn fyrir þráðnykru sem 

þar var áður. Engin úttekt var gerð fyrirfram á gróðri á þeim svæðum sem fyrst var dælt 

af og eru nú gróðursnauð að heita má. 

	

	
	
10. mynd. Kransþörungamotturnar eru í raun sambland Nitella og Aegagropila.  
Hin síðarnefnda myndar flóka utan um kransþörungana. 

11. mynd. Gervihnattarmynd (Sentinel) frá 31. júlí 2024 sýnir gróðurflekki  
á botni Mývatns við snið BO. 

Dýptarkort af Ytriflóa 
Sumurin 2019 og 2020 var Ytriflói dýptarmældur með handlóði á 200 m neti og þéttari 
aukamælingum þar sem við átti.  Þetta er fyrsta samfellda dýptarkortið sem gert er eftir 
að kísilgúrdælingu lauk, árið 2004 (9. mynd). Mælt var á 267 punktum með Secchi-
diski á málbandi. Secchi-diskur er plastdiskur, 20 cm í þvermál og notaður til að kanna 
gegnsæi í stöðuvötnum. Hann er nógu þungur til að strekkja á málbandinu en sekkur 
ekki í botnleðjuna. Dýpi var skráð í cm og sjóndýpi mælt á allmörgum stöðum, en það 
er dýpið sem diskurinn hverfur sjónum og er grófur mælikvarði á þörungasvif í vatninu. 
Sjóndýpismælingin kemur dýptarmælingunni sjálfri ekki við, en niðurstöður hennar eru 
birtar hér engu að síður. Mælt var dagana 9. og 10. júlí 2019 og 3., 8. og 11. júlí 2020, 
á lognkyrrum dögum þar sem stillt veður hafði verið dagana á undan.  
Við notuðum vatnshæðarmælinn í Syðri-Neslöndum til að samræma dýptarmælingar 
milli daga. Sá mælir er miðsvæðis og næst Ytriflóa. Við notuðum vatnshæðartöluna frá 
3. júlí 2020 sem viðmið og færðum mælingar annarra daga til samræmis við hana. 
Vatnshæð í útfalli vatnsins (Geirastaðaskurði) var við töluna 64 á gulu stikunni við 
stífluvegginn þann dag (3. júlí 2020). 
 
 

 
 
                                 1. mynd. Dýptarkort af Ytriflóa, mælt 2019-2020.  

2. mynd. Dýptarmælipunktar, mældir 2019–2020. 

TAFLA 1. 

Flatarmál Ytriflóa og ýmissa dýptarbila í honum. Mesta dýpi mældist 716 cm. 

 
 

 

TAFLA 2. 

Flatarmál dýptarbila í Ytriflóa og rúmmálseikningar. Samtölurnar eru flatarmál (ha) og 
rúmmál (m3) Ytriflóa. 

TAFLA 3  (bls. 25–31) 
	
Mæliniðurstöður. Hnit (UTM) mælipunkta, mælt dýpi, aflestur gulu 
vatnshæðarstikunnar í Geirastaðaskurði, vatnshæð skv. gögnum Landsvirkjunar, 
vatnsdýpi samræmt m.t.t. vatnsborðsbreytinga, sjóndýpi (cm), og dagsetning 
mælingar. Gagnaskrá:Dyptarmælingar_YF2019og2020_final.xlsx 

